
MEMORANDWM CYDSYNIAD DEDDFWRIAETHOL ATODOL  

(MEMORANDWM RHIF 3)   

 

Y BIL FFYNIANT BRO AC ADFYWIO 

  

  

  

1. Gosodir y Memorandwm Cydsyniad Deddfwriaethol Atodol hwn o dan 
Reol Sefydlog (“RhS”)  29.2. Mae RhS 29 yn rhagnodi bod rhaid gosod 
Memorandwm Cydsyniad Deddfwriaethol (LCM), ac y ceir cyflwyno Cynnig 
Cydsyniad Deddfwriaethol, gerbron Senedd Cymru os yw Bil gan Senedd 
y DU yn gwneud darpariaeth mewn perthynas â Chymru at bwrpas sydd o 
fewn cymhwysedd deddfwriaethol Senedd Cymru neu sy’n addasu’r 
cymhwysedd hwnnw. 

 

2. Cyflwynwyd y Bil Ffyniant Bro ac Adfywio (“y Bil”) yn Nhŷ’r Cyffredin ar 11 

Mai 2022. Gosodais LCM ar y Bil fel y’i cyflwynwyd ar 28 Medi, LCM 

diwygiedig ar 25 Tachwedd ac LCM Atodol ar 30 Tachwedd 2022. 

 

3. Ar 13 Mawrth, cyflwynodd Llywodraeth y DU welliannau i'w hystyried yn 

ystod Cyfnod Pwyllgor Tŷ'r Arglwyddi. Mae un gwelliant yn effeithio ar y 

darpariaethau sydd yn y Bil fel y'i cyflwynwyd sy'n dod o fewn 

cymhwysedd deddfwriaethol y Senedd. Rwy'n ymddiheuro am yr oedi wrth 

osod y Memorandwm Cydsyniad Deddfwriaethol Atodol hwn. Rwyf wedi 

mynd i'r afael â gwelliannau i'r Bil lle y rhoddwyd gwybod inni amdanynt, 

fodd bynnag, ni dderbyniais y llythyr gan Lywodraeth y DU tan 27 Mawrth, 

a wnaeth fy hysbysu am welliannau eraill a gyflwynwyd, gan gynnwys y 

rhai o fewn y Memorandwm Atodol hwn. 

 

4. Gellir gweld y gwelliannau a gyflwynwyd yn: 

https://bills.parliament.uk/bills/3155/publications a ni chytunwyd arnynt 

eto. Mae’r cymalau y cyfeirir atynt yn yr LCM Atodol hwn fel y’u nodir yn y 

Bil fel y’i cafwyd gan Dŷ’r Arglwyddi dyddiedig 19 Rhagfyr 2022. Gellir 

gweld fersiwn hon o’r Bil yn: 

https://bills.parliament.uk/publications/49177/documents/2671. 

 

Amcanion Polisi  

  

5. Mae Llywodraeth y DU wedi datgan mai ei hamcan o ran polisi yw 

gwrthdroi gwahaniaethau daearyddol rhwng rhannau gwahanol o'r DU 

drwy rannu cyfleoedd yn fwy cyfartal. 

 

Crynodeb o’r Bil  

  

6. Noddir y Bil gan yr Adran Ffyniant Bro, Tai a Chymunedau. 

 

7. Roedd y Bil fel y’i cyflwynwyd yn gwneud darpariaeth ar gyfer pennu 

cenadaethau ffyniant bro ac ar gyfer adrodd ar hynt y gwaith o wireddu’r 

cenadaethau hynny; mewn perthynas â democratiaeth leol; cynllunio 

https://senedd.cymru/media/aekd01xo/lcm-ld15356-w.pdf
https://senedd.cymru/media/b0ic0haf/lcm-ld15495-w.pdf
https://senedd.cymru/media/b0ic0haf/lcm-ld15495-w.pdf
https://senedd.cymru/media/imxhvdlh/slcm-ld15508-w.pdf
https://bills.parliament.uk/bills/3155/publications
https://bills.parliament.uk/publications/49177/documents/2671

gwlad a thref; Ardoll Seilwaith Cymunedol; gosod Ardoll Seilwaith; 

adroddiadau ar ganlyniadau amgylcheddol ar gyfer cydsyniadau a 

chynlluniau penodol; adfywio; prynu tir yn orfodol; gwybodaeth a 2 

chofnodion sy'n ymwneud â thir, yr amgylchedd neu dreftadaeth; darparu 

bod trwyddedau palmentydd yn barhaol; llywodraethiant Sefydliad 

Brenhinol y Syrfewyr Siartredig; crwydraeth a chardota; ac at ddibenion 

cysylltiedig. 

 

8. Mae rhagor o wybodaeth am y Bil i’w gweld yn yr LCM cyntaf a osodwyd 

https://senedd.wales/media/5gdfx1u1/lcm-ld15356-e.pdf   

 

Y diweddaraf am y sefyllfa ers cyhoeddi’r Memorandwm Cydsyniad 

Deddfwriaethol cyntaf a’r un diwygiedig  

  

9. Gosodais LCM ar 28 Medi, yn seiliedig ar y Bil fel y'i cyflwynwyd i Senedd 

y DU (Tŷ'r Cyffredin) ar 11 Mai. Dywed yr LCM hwnnw mai barn 

Llywodraeth Cymru oedd nad yw'n briodol delio â mwyafrif y 

darpariaethau, fel y’u drafftiwyd pan gafodd ei gyflwyno, ym Mil y DU hwn. 

Nododd yr LCM hefyd rai meysydd y gellid ym marn Llywodraeth Cymru 

eu cefnogi a meysydd eraill y gellid yn ein barn ni eu cefnogi o’u gwella. 

 

10. Yn eu llythyron ataf, y naill ar 1 a’r llall ar a 2 Tachwedd, gofynnodd y 

Pwyllgor Llywodraeth Leol a Thai (LGHC) a’r Pwyllgor Deddfwriaeth, 

Cyfiawnder a'r Cyfansoddiad (LJCC) am ragor o wybodaeth ac eglurhad 

ar sawl maes mewn perthynas â'r Bil ac ar safbwynt Llywodraeth Cymru. 

Awgrymodd yr LJCC y dylid gosod LCM i fynd i'r afael â'r sylwadau a 

godwyd. Gosodwyd LCM diwygiedig i fynd i'r afael â'r pwyntiau hyn ar 25 

Tachwedd. Roedd yr LCM diwygiedig yn seiliedig ar y Bil fel y cafodd ei 

gyflwyno. 

 

11. Gosodwyd LCM Atodol ar 30 Tachwedd 2022 i ddelio â gwelliannau a 

wnaed gan Lywodraeth y DU a osodwyd yng nghyfnod Adrodd Tŷ'r 

Cyffredin. Gosododd y Pwyllgor Deddfwriaeth, Cyfiawnder a'r 

Cyfansoddiad ei adroddiad ar y Memoranda Cydsyniad Deddfwriaethol ar 

gyfer y Bil Ffyniant Bro ac Adfywio ar 24 Chwefror 2023 a gofyn am 

ymateb gennyf fi. Cafodd yr ymateb hwnnw ei gyhoeddi ar 25 Ebrill.  

 

Gwelliannau a gyflwynwyd i’r Bil i’w hystyried yng Nghyfnod Pwyllgor 

Tŷ’r Arglwyddi y bydd angen cydsyniad ar eu cyfer  

  

12. Ar 13 Mawrth, cyflwynodd Llywodraeth y DU welliannau i'r Bil i'w hystyried 

yng Nghyfnod Pwyllgor Tŷ’r Arglwyddi. Mae gwelliannau canlynol y 

llywodraeth yn effeithio ar gymal 139 o Ran 6 o'r Bil, Adroddiadau 

Canlyniadau Amgylcheddol (EOR), a oedd wedi'u cynnwys yn y Bil, fel y'i 

cyflwynwyd i Dŷ'r Arglwyddi, ac a oedd o fewn cymhwysedd 

deddfwriaethol y Senedd. 

 

13. Fel y’i drafftiwyd ar hyn o bryd, mae cymal 139 (cymal 117 fel y’i 

cyflwynwyd) yn caniatáu i’r Ysgrifennydd Gwladol wneud rheoliadau sy’n 

https://senedd.wales/media/5gdfx1u1/lcm-ld15356-e.pdf
https://senedd.cymru/media/b0ic0haf/lcm-ld15495-w.pdf
https://senedd.cymru/media/b0ic0haf/lcm-ld15495-w.pdf
https://senedd.cymru/media/imxhvdlh/slcm-ld15508-w.pdf
https://senedd.cymru/media/td4ehnit/cr-ld15690-w.pdf

ei gwneud yn ofynnol i EOR gael ei lunio fel gofyniad i fwrw ymlaen â 

chynlluniau perthnasol neu gydsyniad grant o brosiectau perthnasol. Mae 

is-adran (4) (a) yn cynnwys yr angen am EOR i ddangos sut y byddai’r 

cynllun neu’r cydsyniad yn effeithio ar y gwaith o gyflawni canlyniadau 

amgylcheddol fel y’u diffinnir mewn rheoliadau. Ar ben hynny, mae is-

adran (4) (b) yn adlewyrchu bod yn rhaid i EOR asesu unrhyw gamau a 

gynigir i osgoi, lliniaru neu unioni effeithiau, neu wneud iawn amdanynt, 

mewn perthynas â’r gwaith o gyflawni canlyniad amgylcheddol penodedig. 

Gelwir hyn yn yr hierarchiaeth liniaru. 

 

Mae’r gwelliannau a ganlyn gan y Llywodraeth wedi’u cyflwyno sy’n 

diwygio cymal: 

 

Gwelliant 373A 

14. Mae’r gwelliant hwn yn ganlyniadol i welliant 373B. Mae’n mewnosod 

darpariaeth sy’n gyfwerth â’r is-baragraff sydd wedi’i ddileu gan welliant 

373B o gymal 139(4)(b). 

 

Gwelliant 373B 

15. Mae’r gwelliant hwn yn dileu is-baragraff (i) o is-adran (4)(b) o gymal 139, 

fel bod is-adran (4)(b) yn adlewyrchu’n well yr “hierarchiaeth liniaru” sydd 

yn aml ar hyn o bryd yn cael ei chymhwyso yn rhan o asesiad 

amgylcheddol. 

 

Gwelliant 373C 

16. Mae’r gwelliant hwn yn dileu is-baragraff (iv) o is-adran (4)(b) o gymal 139, 

fel bod is-adran (4)(b) yn adlewyrchu’n well yr “hierarchiaeth liniaru” sydd 

yn aml ar hyn o bryd yn cael ei chymhwyso yn rhan o asesiad 

amgylcheddol. 

 

17. Effaith gwelliannau 373B a 373C yw mai osgoi, yna lliniaru, yna iawndal ar 

y byddai’r hierarchiaeth liniaru gyfer effaith amgylcheddol. 

 

Diwygiadau 373D, 373E a 373F 

18. Mae’r gwelliannau hyn yn ganlyniadol ar y gwelliannau eraill (373C a 

373A) a nodir uchod i gymal 139. 

 

19. Effaith gyfunol arfaethedig diwygiadau 373A i 373F yw dileu'r gair unioni 

(‘remedy’) gan nad yw'n derm a ddefnyddir yn gyffredinol yn yr 

hierarchiaeth liniaru a symud is-adran 139(4)(b)(i) (cynyddu cyflawni 

canlyniadau) i is-gymal ar wahân i bwysleisio na ddylai gwneud 

gwelliannau amgylcheddol olygu y gellir datgymhwyso’r hierarchiaeth. 

 

20. Barn Llywodraeth y DU yw y bydd y mân newidiadau hyn i eiriad y cymal 

yn sicrhau bod yr hierarchaeth liniaru a nodir yn y Bil yn gyson â'r 

hierarchaeth fel y deallir yn gyffredinol, yn ogystal â'r egwyddor ragofalus, 

yr egwyddor atal, a'r egwyddor o unioni ar y dechrau. 

Safbwynt Llywodraeth Cymru ar y Bil fel y’i diwygiwyd  

  

21. Mae Llywodraeth Cymru yn cydnabod y gwelliannau uchod a osodwyd 

gan Lywodraeth y DU i'w hystyried yn ystod cyfnod Pwyllgor Tŷ’r 

Arglwyddi. Mae hefyd yn nodi nad yw'r gwelliannau wedi'u cytuno eto. 

 

22. Yn unol â'n safbwynt hyd yma fel y nodir yn yr LCM a'r LCM diwygiedig, 

rwy'n argymell atal caniatâd ar gyfer y darpariaethau sy'n ymwneud ag 

EOR. Rwy'n parhau o’r farn, pe bai pwerau gwneud rheoliadau yn 

adlewyrchu buddiannau datganoledig mewn perthynas ag EOR, y byddem 

yn ailystyried ein safbwynt. Mae trafodaethau mewn perthynas â'r 

darpariaethau EOR yn parhau.   

 

Goblygiadau ariannol  

  

23. Nid oes goblygiadau ariannol i Gymru mewn perthynas â'r gwelliannau. 

Crynhoir effaith ariannol y Bil fel sy'n effeithio ar Gymru yn yr Memoranda 

a osodwyd ar 28 Medi a 25 Tachwedd. 

 

Casgliad  

  

24. Rwy'n parhau i argymell bod y Senedd yn atal caniatâd ar gyfer y 

darpariaethau sy'n ymwneud â chymal 139 ynghyd â gweddill Rhan 6 ar 

EOR. 

 

Julie James AS 

Y Gweinidog Newid Hinsawdd  

27 Ebrill 2023 


